
hoeboengan jang sanget rapet, dan ampir tida perloe orang bikin perbeda'an terlaloe tedas; tapi apa maoe memang sesoenggoenja itoe doea perkata'an masing-masing terpisa jang njata sekali dalem arti dan kita moesti bisa bedaken itoe. Tapi apa sebab maka akoe bilang jang itoe artian bangsa dan negri ada sama boeat Tiongkok? Itoelah lantaran, sedari ahalah Ch'in dan Han, Tiongkok telah hidoepken satoe negri dari satoe bangsa sementara negri-negri asing telah hidoepken berbagi-bagi negri dari satoe bangsa dan iket berbagi-bagi kabangsa'an dalem satoe negri. Oepama, Engeland, jang terhitoeng negri jang paling koeat didoenia, mempoenjai tjoklat, hitem, dan laen-laen bangsa jang djadi iketan dari Karadja'an Brittannie, diatas soesoenan iapoenja rahajat sendiri jang warnanja poeti; dari itoe kita tida bisa goenaken perkata'an ras atawa natie ada berarti negri terhadep pada itoe negri. Djoega, Hongkong, jang terhitoeng djadi djadja'an Inggris, kasi penghidoepan poeloean riboe bangsa Tionghoa diantara iapoenja pendoedoek; dan kaloe kita bilang bahoea Hongkong ada negri dan natie Inggris, kita djadi melantoer djaoe. Atawa, tjoba liat British India, jang sekarang djadi djadja'an Inggris: disini ada hidoep tigaratoes limapoeloe millioen pendoedoek aseli. Kaloe kita bilang bahoea British India ada negri dan natie Inggris, kombali kita meleset. Sebagimana kita taoe bahoea bangsa Inggris ada berasal dari bangsa Anglo-Saxon, tapi soedah tentoe itoe kita boekan maoe artiken jang itoe ada boeat Engeland sendiri; kerna Amerika djoega sebagian berasal dari itoe bangsa. Dari itoe boeat laen negri kita tida bisa bilang jang artian negri dan bangsa ada sama sadja.

Habis tjara bagimana kita moesti bedaken artinja itoe doea perkata'an tadi? Djalan jang paling back ialah kita haroes tjari taoe itoe berbagi-bagi tenaga jang paleh marika. Dengen perkata'an jang lebih gampang, kita maoe bilang bahoea itoe perkata'an ras dan nationaliteit beroba menoeroet tenaganja alam, sementara itoe perkata'an negri beroba menoeroet tenaganja sendjata. Tjoba kita ambil satoe tjonto dari hikajat jang berhoehoeng sama oeroesan politiek dari kita poenja Tanah Aer: orang Tionghoa bilang bahoea wang-tao tjara agoeng atawa tjara jang bener, mengikoeti djalannja alam; dengen laen perkata'an, tenaga alam ada wang-tao. Itoe goendoekan menoesia jang dipaleh oleh wang-tao adalah jang kita namaken bangsa. Tenaga sendjata

